De tied van Evenpies Bi'jpraoten onder leiding van Roel Oostra

Zo rond 1996 ston d’r een adverteensie in de kraante van Stellinwarf Oost- en
Westaende veur meensken die graeg zingen wollen, mar ok niet bange weren
veur tenielspeulen. De adverteensie gong uut van Roel Oostra en wodde
plaetst deur de Stellingwarver Schrieversronte. Hennie Koops wees oons op die
adverteensie die wel nocht hadde an een ni’je uutdaeging en ze wus oons
(Evert en Hillie) ok waarm te kriegen veur zoks. Wi'j nammen kontakt op mit
Kees Gorter en die was rap omme.

De Schrieversronte stelde saemen mit Roel Oostra een daotum veur een
auditie aovend. D'r kwammen twelf personen op of. Wi’j mossen een lietien
zingen en een tekst veurbrengen en Roel zol hier een selektie uuthaelen. Hi’j
was zeuven personen neudig, dus wi’j gongen wel mit wat spanning weer op
huus an. Wi’j zollen persoonlik bericht kriegen awwe uutverkeuzen weren.

Hennie Koops wodde vanzels uutkeuzen mar ok Kees Gorter uut Makkinge en
Harrie Postuma uut Appelsche vulden de groep an. Ok Alie de Moor uut
Scharpenzeel, de ienigste van Weststellingwarf kreeg een uutneudiging en zo
was de groep kompleet. De Schrieversronte beud oons oefenruumte an en doe
konnen we uut aende.

De ni‘je kabberetgroep zol hieten gaon: Evenpies Bi‘jpraoten.

Roel hadde de tekstboeken al klaor, dus wi’j hadden daor hielendal gien
invloed op. Et eerste pergramme zol hieten gaon: Een rood daansien in et
laand van Remco Haansien.

Dat sleug op de beide borgemeisters van de Stellingwarven. Mar doe weren we
d’r nog lange niet want Roel wol levende meziek as begeleiding. Die was bi’j
Roel gauw vunnen.

Een perfessionele pianist uut Drachtsterkompeni‘je, mit naeme Johan Kuipers
was bekend mit de eisen die Roel stelde an begeleidende meziek in de
kabberet wereld, dus dat wodde een feit.

Veerder mossen d’r meensken kommen veur et opzetten van et teniel,
meensken veur et maeken van kleren en grimeuzes. Tienie van Veen en Toos
Sinnige veurzagen oons van een gezond kleurtien, mar zi’j mossen oons
tiedens et speulen ok bi‘jstaon mit et rap wisselen van kleraosie.

Veur et zuver zingen kregen we assistentie van Meindert Bolkloppe, een
zangpedagoog uut Drachten en veur de beweging wodden Clarette en Leon
kontrakteerd. En dan begin ie te oefenen om de tekst d’rin te kriegen en
tegere te speulen. D’r moch gien letter of woord veraanderd wodden in de
tekst- wel kregen wi’j de hieltied van repeteren tekst anvuld deur Roel.

Wi’j kregen tiedens de rippetiesies pas in de gaten dawwe te maeken hadden
mit een regisseur uut et profcircuit. Wi’j mienden mit ‘n allen dawwe al hiel wat
ervering hadden op teniel mar dat was eins broddelwark.



Wat hewwe een protte leerd van disse man. Pieter Jonker (direkteur van de
Schrieversronte) kwam zo now en dan es even kieken of et gehiel al wat
vodderde, want hi’j was mar wat grootst op disse meniere waorop et
Stellingwarfs promoot wodde onder leiding van een man van haeme.

En dan nuumde Pieter altied dat Evenpies Bi‘jpraoten een initiatief was van
Oold direkteur van de Lawei, Roel Oostra. Et rippeteren paste ok wel es niet in
et gebouw van de Schrieversronte en dan mochten wi’j gebruuk maeken van et
minitheater van Karst Berkenbosch. Mocht ok dit een perbleem wezen dan was
de legere schoele in Berkoop ok nog meugelik.

Wi’j hebben in tetaol vier pergrammes daele zet in zoe’'n zeuven jaor tied. De
laeste aovend was in een uutverkochte zael in de Skéns in Gorrediek mit
daorbi’j een waarme herinnering an de regisseur Roel Oostra.

Schreven deur Evert de Boer en Kees Gorter

Et vierde pergramme van kabberet ‘EVENPIES BI'JPRAOTEN'’
tekst en regie ROEL OOSTRA muziek JOHAN KUIPERS die now ok an de piano zit

